
Kushandisa Indaneti uye Kugoverana
Vadzidzi vachafunga nezvekuvandika zvichienderana nekuti vanoudza vamwe
mashoko api uye kukurukura nevamwe paindaneti, kunyanya vachishandisa
nzvimbo dzekushamwaridzana. Vachakwanisa kutsanangura zvakanakira
kushandisa indaneti uye zvayakaipira, vodzidza kuti vangashandisa sei masetin’i
ezvakavanzika nenzira inobatsira.



Kushandisa Indaneti Pakukurukurirana

Chikamu Chekutanga

Mutambo Wekirasi

Musati maita mutambo uyu, namira mashoko akanzi “NDINOBVUMIRANA NAZVO”
kudivi rekamuri uye “HANDIBVUMIRANI NAZVO” kune rimwe racho. Ita kuti vadzidzi
vazive kuti kana waverenga mashoko, vanofanira kumira pedyo kudivi rimwe kana
rimwe racho, zvichienderana nekuti vanofunga sei; vadzidzi vanogonawo kumira
nechepakati pekamuri kana vasina chokwadi nazvo.

Kana waverenga mashoko, bvunza vadzidzi kuti vatsanangure pfungwa dzavo
vombokurukura zvishoma vari muzvikwata panyaya imwe neimwe.

Udza Vadzidzi Vako

Ndichaverenga mashoko anotevera: Kana uchibvumirana nazvo zvakazara, enda
kudivi rakanzi “NDINOBVUMIRANA NAZVO.” Kana usingabvumirani nazvo
zvachose, enda kudivi rakanzi “HANDIBVUMIRANI NAZVO.” Kana usina chokwadi
kana kuti usingabvumirani nazvo zvishoma, enda nechepakati asi uri pedyo nekudivi
rauri kuda.

Ndine akaundi paindaneti zvakadai seFacebook, Twitter, Snapchat kana Instagram.

Ndinoshandisa indaneti zuva nezuva kukurukura nevamwe.

Nhoroondo yangu yepaindaneti — panzvimbo yandinonyanya kushandisa —
inoonekwa neruzhinji.

Ndine shamwari dzakasiyana / vateveri (nemamwe mashoko, vanhu vane nyaya
yavanofarira) panzvimbo dzepaindaneti dzandinoshandisa.

Vanhu vezera rangu vane mafungiro akasiyana panyaya yekuudza vamwe mashoko
paindaneti kana tichienzanisa nevanhu vakuru.

Ndinoshandisa nzvimbo dzakasiyana-siyana dzepaindaneti pakutumira zvinhu
zvakasiyana.



Chikumbiro Chekuva Shamwari

Chikamu Chekutanga

Udza Vadzidzi Vako

Nzvimbo yekukurukurirana nayo paindaneti inzvimbo yaunokwanisa kushandisa kuti
ubatane nevamwe mokurukura.

Bvunza Vadzidzi Vako

Ndedzipi dzimwe nzvimbo dzekukurukurirana nadzo paindaneti dzawakambonzwa
nezvadzo?

Chikamu Chechipiri

Mutambo Wekirasi

Musati maita basa rinotevera, namira mashoko okuti “NDINOBVUMIRANA NAZVO”
kudivi rimwe rekamuri uye okuti “HANDIBVUMIRANI NAZVO” kune rimwe racho. Ita
kuti vadzidzi vazive kuti kana waverenga mashoko, vanofanira kumira pedyo kudivi
rimwe kana rimwe racho, zvichienderana nekuti vanofunga sei; vadzidzi
vanogonawo kumira nechepakati pekamuri kana vasina chokwadi nazvo.

Kana waverenga, imbokurukurai zvishoma muchishandisa mibvunzo iri pasi
pemashoko.

Udza Vadzidzi Vako

Ndava kuverenga mashoko ari pano. Kana uchibvumirana nazvo zvakazara, enda
kudivi rakanzi “NDINOBVUMIRANA NAZVO.” Kana usingabvumirani nazvo
zvachose, enda kudivi rakanzi “HANDIBVUMIRANI NAZVO.” Kana usina chokwadi
kana kuti usingabvumirani nazvo zvishoma, enda nechepakati pekamuri uri pedyo
nedivi repfungwa dzako.

Pane zvatiri kuita izvi, funga nezvenzvimbo yekukurukurirana yaunonyanya
kushandisa.

Bvunza Vadzidzi Vako

Mufananidzo wangu wepachidziro unokwanisa kuonekwa nevanhu vese.

1. Izvi zvinochinja nzira yaunoisa nayo zvinhu paindaneti here? Zvinodaro sei?
Kana zvisizvo, sei zvisingadaro?



Mufananidzo wangu wepachidziro ndeweshamwari kana vanhu vandinonyatsoziva.

1. Nemhaka yei wakasarudza izvozvo?

2. Ungadai uchinyora zvinhu zvakasiyana here dai munhu wese aiona
mufananidzo uyu? Zvinhu zvakaita sei?

Ndine shamwari kana muteveri wepaindaneti wandisati ndambosangana naye
muupenyu hwangu.

1. Nemhaka yei wakashamwaridzana kana kutevera munhu uyu? Akanga ari
munhu wawakasangana naye paindaneti here, kana kuti hamusati
mamboonana?

2. Ungatsanangura ushamwari hwenyu uchiti kudii?

3. Nemhaka yekuti munongotaura mese paindaneti, pane zvazvinoita here
pakukurukura kwenyu? Ndezvipi zvimwe zvinobatsira zvinobva
pakushamwaridzana uku? Ndeapi matambudziko angangovepo?

Bvunza Vadzidzi Vako

Ndinobvuma zvikumbiro zvese zvekuva shamwari kana zvekuteverwa
zvandinowana.

1. Kuita izvi kunobatsira chii? Ndeapi matambudziko angangovepo?

2. Zvikumbiro zvekuva shamwari kana zvekuteverwa zvine basa rei nekuvandika
kwako? Kana zvirizvo, sei? Kana zvisizvo, nei zvisina kudaro?

Pese pandinosangana nevanhu vatsva, ndinovatumira chikumbiro chekuti tive
shamwari kana kuvatevera.

1. Nei izvi zvakanaka kana kuti zvisina kunaka kuita?

Ndine vandakabvisa pakuva shamwari dzangu kana vateveri.

1. Nemhaka yei wakasarudza izvozvo?

Bvunza Vadzidzi Vako

Paindaneti, shamwari kana vateveri vevabereki vangu kana vadzidzisi vangu



ishamwari dzanguwo.

1. Izvi zvinochinja nzira yaunonyora nayo zvinhu paindaneti here?

2. Vanhu vakuru vaunoziva muupenyu hwako vanombokomendawo here
zvaunoisa paindaneti?

3. Ndezvipi zvakanakira / zvinganetsa kana ukava shamwari kana kutevera vanhu
vanoshamwaridza nevabereki vako kana vadzidzisi vako paindaneti?

Zvimwe zvinhu zviri papeji yangu zvinogona kuonekwa neshamwari dzeshamwari /
vanhu vandisinganyatsozivi paindaneti.

1. Zvinhu zvipi?

Ndakatarisa uye ndakachinja masetin’i angu ezvakavanzika.

1. Nemhaka yei wakadaro kana kuti usina kudaro?

2. Masetin’i aya ezvakavanzika akanga ari nyore here kana kuti aive akaoma
kunzwisisa? Zvii zvingaita kuti masetin’i aye ave nyore kuona kana kuchinja?



Shamwari Dzako Dzakawanda Zvakadini?

Chikamu Chekutanga

Udza Vadzidzi Vako

Iye zvino ngatitaurei nezvekuti vanhu vangani vanogona kuguma vaona zvinhu
zvaunoisa paindaneti.

Pane nzira mbiri huru dzinoshandiswa pakupa vamwe mashoko (zvakadai
semufananidzo, vhidhiyo, kana mashoko akanyorwa.) Yekutanga, mashoko
anogona kupiwa vanga vasarudzwa chete, vanogona kuva shamwari dzako /
vateveri / vaunoziva, kana kuti anogona kupiwavo shamwari dzeshamwari. Yechipiri,
vawatanga kuudza vanogona kuudzawo shamwari dzavo / vateveri / vavanoziva.

Kazhinji unokwanisa kusarudza vauchaudza iwe pachako asi zvakaoma chaizvo
kurambidza vamwe kuti vasaudzawo vavanoda kuudza / kutumirana mashoko.

Bvunza Vadzidzi Vako

Ngatiti waudza vamwe vasingori shamwari dzako / vateveri / vaunoziva, mashoko
iwayo obva apfuudzwa kuenda kushamwari dzavowo / vateveri / vavanoziva,
unofunga kuti unenge waudza vanhu vangani?

Chikamu Chechipiri

Mutambo Wekirasi

Nyora pasi masvomhu nemhinduro dzinotevera pachidziro.

Udza Vadzidzi Vako

Ngatimboitai masvomhu mashoma. Semuenzaniso, kana uine shamwari mbiri /
vateveri / vaunoziva paindaneti, uye mumwe nemumwe wavo ane shamwari nhatu /
vateveri / vaanoziva, saka unofunga kuti pakupedzisira vanhu vangani vanenge
vaudzwa (shamwari / vateveri / vazivikanwi vanogona kuberekana vowanda)
mashoko aunenge waisa paindaneti?

1. Mhinduro: 2 + 2 x 3 = 8

Kana uine shamwari gumi / vateveri / vaunoziva paindaneti, uye mumwe nemumwe
wavo ane shamwari gumi / vateveri / vaanoziva, saka unofunga kuti pakupedzisira
vanhu vangani vanenge vaudzwa mashoko aunenge waisa paindaneti?

1. Mhinduro: 10 + 10 x 10 = 110



Kana uine shamwari mazana matatu / vateveri / vaunoziva paindaneti, uye mumwe
nemumwe wavo ane shamwari mazana matatu / vateveri / vaanoziva, saka
unofunga kuti pakupedzisira vanhu vangani vanenge vaudzwa mashoko aunenge
waisa paindaneti?

1. Mhinduro: 300 + 300 x 300 = 90,300

Udza Vadzidzi Vako

Masvomhu aya tiri kumaita tichifungidzira kuti vaya vanenge vaudzwa kechipiri
havazoudziwo vamwe vavanozivawo. Asi zvinowanzoitika kazhinji ndezvekuti vaya
vanenge vaudzwa kechipiri vanoudzawo vavo vavanozivawo.

Chikamu 3

Bvunza Vadzidzi Vako

Wava kunzwa sei pawava kuziva kuti vanhu vangani vanokwanisa kuziva zvauri
paindaneti, vamwe vacho vausingatombozivi (unogona kunge uchiziva dzimwe
shamwari dzeshamwari dzako)? Izvi zvingava zvakanakira kana kuti kuipira chii? 

Izvi zvine basa here?

Izvi zvinochinja mafungiro ako nezvekuudza vamwe vanhu zvinhu paindaneti here?
Nemhaka yei uchidaro kana kuti usingadaro?



Kugoverana Paindaneti

Nhaurirano Yekutanga

Udza Vadzidzi Vako

Unogona kugovera vamwe vanhu vaunoda zvinhu paindaneti, asi kana ukapa
veruzhinji, zvinogona kufarirwa nevanhu vasiri ivo.

Mifananidzo nemashoko anogoverwa vamwe paindaneti “angapararira semoto,”
okurumidza kufamba paindaneti, achitumirwa tumirwa kana kuchinjwa zvaari.

Bvunza Vadzidzi Vako

Pane angafunga nezvemuenzaniso wezvakamboitika here?

1. Kana pasina, vabvunze vataure nezvimifananidzo, mashoko akagadziridzwa
kana mavhidhiyo ane mukurumbira avakaona vakapawo shamwari dzavo.

Mutambo

Mutambo Wekirasi

Ratidza muenzaniso wazvichangobva kuitika munharaunda unozivikanwa nevadzidzi
kuti uwedzere kusimbisa pfungwa iyi.

Nhaurirano Yechipiri

Udza Vadzidzi Vako

Zvinhu zvinopararira paindaneti zvingava zvakanaka kana zvichiita kuti vamwe
vazive basa raunoita. Asi kana zvikazivikanwa nevanhu vasiri ivo zvinogona kuguma
wava kutukwa kana kushungurudzwa paindaneti. Vhidhiyo yako yausingadi kuti
ionekwe nevamwe inogona kubiwa yoratidzwa ruzhinji usina kuzvibvuma, uye izvi
zvingasvibisa zita rako.

Bvunza Vadzidzi Vako

Ndedzipi dzimwe nzira dzinogona kushandiswa kuparadzira mashoko nezvako
paindaneti, uye izvi zvingakanganisa sei zita rako kana mukurumbira wako? 



Masetin’i eZvakavanzika Paindaneti

Chikamu Chekutanga

Udza Vadzidzi Vako

Iye zvino tataura zvimwe zvikonzero zvingaita kuti usade kuudza vanhu vese vese
paindaneti, ngatichitaura nezvekuti tingazvichengetedza sei paindaneti.

Chikamu Chechipiri

Mutambo Wekirasi

Pamunenge muchikurukura mibvunzo, dzamisai pfungwa muchishandisa mashoko
ari pasi pemubvunzo wega wega.

Udza Vadzidzi Vako

Zvine musoro here kusarudza masetin’i ezvakavanzika akasiyana-siyana
zvichienderana nemashoko ari kutaurwa acho?

1. Unogona kuona kuti mashoko akasiyana-siyana ane udzamu wekuvandika
hwakasiyana. Ungada kutumira mufananidzo wechiso chako, kunyora paTwitter
pfungwa dzako nezvenyaya yematongerwo enyika kana chitendero, kana kuti
kutumira imwe vhidhiyo inosetsa kuvanhu vakasiyana.

Zvakadii nekuva nemasetin’i ezvakavanzika akasiyana ekushandisa kuvanhu
vakasiyana-siyana? Semuenzaniso, vabereki vako kana kuti vari kukurera
neshamwari vanoona zvinhu zvakafanana here zvaunoisa paindaneti?

1. Vadzidzi vangasada kuti vemunhuri mavo vakomende zvavanonyora asi
vangada kuti shamwari dzavo dzidaro.

Unombodzokera kunoona nekuongorora nyaya dzese dzaunodomwa madziri here?
Nemhaka yei uchidaro kana kuti usingadaro?

1. Ungada kubvisa zvimwe zvinonyadzisa (mufananidzo usina kubuda zvakanaka
kana kuti zvaiswa zvausingadi kubatanidzwa nazvo).

Pane dzimwe nzvimbo dzeindaneti, dzakadai sepaFacebook, unogona kuchinja
masetin’i ako kuti utange waona zvinhu zvisati zvabuda papeji yako. Unofunga kuti
izvozvo zvakanaka here? Nemhaka yei uchidaro, kana kuti usingadaro?



1. Zvinokubatsira kuita kuti papeji yako pasaiswa zvinhu zvinonyadzisa. Asi izvi
hazvitadzisi munhu wacho kuzviisa papeji yake kuti shamwari dzake,
vanomutevera nevamwe vanhu vazvione.

Nemhaka yei mumwe munhu angada kuti vamwe vasamuone? Ungapa muenzaniso
here?

1. Ungasada kuti vanhu vausingazivi kana kuti vasiri shamwari dzako vade kuita
shamwari dzako kana kukutumira mameseji ausina kukumbira.

Shamwari dzevabereki vako kana kuti vanhu vanovatevera ishamwari dzakowo here
paindaneti? Vadzidzisi vako ishamwari dzako here? Vamwe vanhu vakuru ishamwari
dzako here?

1. Izvi zvinochinja mashoko aunoudza vamwe kana kuti vanhu vaunoudza here?

Vabereki / vanokurera kana vadzidzisi vanofanira kuva shamwari / vateveri vako kuti
vaone peji yako here?

1. Vadzidzi ngavaone kuti masetin’i avo ekuvandika anobvumidza ruzhinji kuti
ruone nhoroondo dzavo paindaneti here. Vabatsire kuona dzimwe nzira idzo
vabereki / vanovarera kana vadzidzisi vangaona nadzo nhoroondo dzavo
paindaneti.

Ko kuisa masetin’i ezvakavanzika akasiyana zvichienderana nenzvimbo yacho
yepaindaneti? PaTwitter, zvaunonyora zvakavanda here kana kuti zvinoverengwa
nevanhu vese? Vanhu vangani vanokwanisa kuona nyaya dzako paSnapchat?
Vanhu vangani vanokwanisa kuona zvaunoisa paInstagram pako? Pane vamwe
here vanokwanisa kuona mavhidhiyo ako paYouTube? Vanhu vanokwanisa kuona
mimwe mifananidzo yako paFacebook here, usiri mufananidzo wepanhoorondo
chete?

1. Kana vadzidzi vasiri kuziva, vaudze kuti pane masetin’i ekusarudza izvi.

Unonyora paTwitter uchishandisa zita rako chairo here kana kuti remadunhurirwa?
Nemhaka yei?

1. Vadzidzi vangasada kuti ruzhinji ruzive zita ravo chairo. Kana zvakadaro,
vangada kushandisa remadunhurirwa.

Chikamu Chechitatu



Mutambo Wekirasi

Ronga vadzidzi muzvikwata zvevaviri vaviri.

Udza Vadzidzi Vako

Tinoziva kuti masetin’i ezvakavanzika anogona kuvhiringidza dzimwe nguva.

Muri vaviri vaviri, shandisai maminiti mashoma kuti mutsvage mubvunzo kana
mashoko amungada kutaura nezvemasetin’i ezvakavanzika.

Mutambo Wekirasi

Ipa vadzidzi maminiti 5 ekutsvaga mubvunzo kana mashoko maererano nemasetin’i
ezvakavanzika. Ngavaudze vamwe vadzidzi vopindura mibvunzo inenge yabvunzwa.
Inzwa kuti vamwe vanoti kudii usati wataura mhinduro yako.

Kana paine makombiyuta kana mafoni anopinda paIndaneti, varatidze kuti kuchinja
masetin’i ezvakavanzika kunoitwa sei.



Basa Rekuita

Mirayiridzo

Udza Vadzidzi Vako

Iye zvino tataura nezvekuvandika pakushandisa indaneti kukurukura,
ngatichigadzirai mirayiridzo inogona kubatsira vamwe kudzidza zvatava kuziva izvi.

Mumaminiti 30 anotevera, munhu ega ega ngaanyore mirayiridzo mishoma
yekubatsira vamwe:

1. Funga nezvevanhu vangaona kana kunzwa zvavari kutaura paindaneti.

2. Ongorora zvavangada kugovera ruzhinji uye zvavangada kusaudza ruzhinji
wonyora zvikonzero zvacho.

3. Funga kuti chii chingaita kuti vade kuongorora kana kuchinja masetin’i avo
ezvakavanzika paindaneti.

4. Taura kuti vangashandisa sei masetin’i akasiyana-siyana pamashoko
akasiyana, uye kuti chii chingaita kuti vade kuita izvozvo.

Mirayiridzo iyi inogona kuva mufomati chero yaunoda. Unogona kunyora mirayiridzo
iyi iri muzvikamu, woinyora se “bhuku remushandisi,” kuwedzera mifananidzo kana
machati, kana chero imwe nzira ingabatsira vamwe kuti vadzidze zvinhu izvi; inzwa
wakasununguka kudzamisa pfungwa dzako! Mukabhuku aka, itawo zvinotevera:

1. Ratidza vaverengi kuti vangaongorora sei uye vangachinja sei masetin’i avo
ezvakavanzika paindaneti.

2. Pindura mubvunzo wakanangana nemasetin’i ezvakavanzika waunofunga kuti
wakakosha, uchitora kubva panhaurirano yamamboita muri chikwata.

Basa Rekuita

Kurudzira vadzidzi kuti vasarudze nzvimbo dzepaindaneti dzekukurukura nadzo
dzakasiyana, kuitira kuti pfungwa dzakawanda dzibude. Ipa vadzidzi maminiti 30
ekuti vapedzise basa ravo.

